3

X‘TGĦALLIMT?
1.0   
L-ewwel ħsieb li jiġini dalgħodu hija talba:

 
“Bierek, ruħ tiegħi, il-Mulej!  Mulej, Alla tiegħi, int kbir bil-bosta.”


Għalija 37 sena fil-Caritas kienu esperjenza sabiħa u unika illi fihom rajt kemm Alla jħobbni u kemm Alla ma telaqni qatt waħdi.  Din l-esperjenza ma kienitx nieqsa minn tbatijiet, ċaħdiet u mumenti ta’ solitudni.
1.1    Tgħallimt f’dawn is-snin illi l-ħajja mhix problema li għandha tiġi solvuta iżda misteru li għandna ngħixu flimkien;

1.2    Tgħallimt illi l-imħabba hija r-rigal t’Alla.  Meta nħobbu, Alla jaħdem fina u permezz tagħna;

1.3    Tgħallimt illi l-post privileġġat fejn nista’ insib lil Alla huwa fit-taħbit tal-fqir u l-batut;


Id-dgħufija u l-faqar ta’ ħuti fil-bżonn urewni d-dgħufija u l-faqar tiegħi;
1.4 
Tgħallimt illi fid-dgħufija u l-faqar tiegħi, tinħass aktar il-Qawwa t’Alla;
1.5  
Tgħallimt illi ħafna mit-tensjonijiet żejda fuq xogħolna, nġibuhom b’idejna għaliex 

· ma nagħrfux inħobbu biżżejjed; 

· irridu wisq attenzjoni personali; 

· ma niġbdux ħabel wieħed; 

· ma npoġġux biżżejjed lil Mulej Ġesù f’nofsna; 

· ningħalqu fina nfusna; 

· nistennew wisq mill-oħrajn; 

· u għaliex forsi nħarsu lejn ix-xogħol tagħna bħala karriera u mhux bħala vokazzjoni u missjoni;

1.6  
Tgħallimt fuq kollox illi f’ħajti ma rnexxilhiex inwettaq ħlief porzjon żgħir ħafna mill-pjan kbir t’Alla fuq din l-Organizzazzjoni li aħna nsejħu Caritas, illi jiena, nagħraf bħala Opra tiegħu;
1.7  
Tgħallimt illi din il-qatra ċkejkna illi aħna nitfgħu f’Oċean ta’ ħtiġijiet hija apprezzata minn Alla, għaliex Huwa ma jitlobx minna ħwejjeġ kbar iżda ħafna imħabba u disponibiltà f’dak li nwettqu;

1.8  
Tgħallimt illi l-imħabba li Alla jitlob minna trid tkun konkreta billi nagħrfu l-ħtiġijiet reali ta’ ħutna fil-bżonn u ngħinu, bil-mezzi disponibbli, nibnu l-bniedem sħiħ (holistic approach) skond ix-xbieha t’Alla;

1.9  
Tgħallimt illi biex insib lil Alla fil-fqir u l-batut irrid nitlef kollox: lili nnifsi, l-ħin tiegħi, il-gosti tiegħi u l-pjanijiet li nkun fassalt;

1.10  
Tgħallimt illi għandi nipprova inkun f’Alla bħan-nifs li nieħu għaliex kull nifs irrid inħobb;

1.11  
Tgħallimt illi għandi nżomm sħiħ fil-fidi meta ninduna li mhiniex inħobb biżżejjed, billi nipprova mill-ġdid, billi nitlob lil Alla jagħtini doża kbira ta’ umiltà, fiduċja fih u kuraġġ biex Alla jibqa’ jinqeda bija.

1.12  
Tgħallimt illi rridu nkunu serji f’xogħolna, professjonali, kreattivi u aġġornati f’dak li qed jiġri madwarna;

1.13  
Tgħallimt nisma’ l-qarba tal-fqir u l-batut, inħossha ġo fija u noħroġ minni nnifsi biex ma noħnoqx din il-karba iżda nitkellem dwarha.  L-akbar weġgħa illi nistgħu nagħtu lill-fqir u lill-batut huwa s-skiet tagħna jew l-indifferenza tagħna.

1.14  
Tgħallimt fl-aħħarnett illi fix-xogħol tagħna jrid ikun hemm sens ta’ urġenza għaliex il-fqir u l-batut ma jistgħux jibqgħu jistennew, speċjalment meta jintmissu d-drittijiet fundamentali tagħhom.

1.15  
Tgħallimt naqdi u mhux ninqeda.
<><><><><>
L-ISPIRITWALITÀ EVANĠELIKA
L-ispiritwalità evanġelika hija bżonn u mhux lussu għal min jaħdem fil-Caritas.  
Ħajja spiritwali mibnija fuq il-valuri tal-Vanġelu x’nifhem biha?
1.0    Għarfien

· Li Alla jħobbni;

· Li jien qatt ma jien waħdi lanqas meta nħossni waħdi;

· Li Alla qiegħed fil-fond ta’ qalbi;

· Li Alla jħobbni għax jien u għall-ebda raġuni oħra;

· Li Alla jħobbni kif jien u jimxi pass pass miegħi;

· Li l-Ispirtu tiegħu jnebbaħni fejn irid iwassalni;

· Li Alla jitlob minni tweġiba għall-imħabba tiegħu.
2.0  
Kemm jien konvint li Alla jħobbni?  


Kemm jien konvint illi Alla sejjaħli b’ismi għax jiena tiegħu (Iz. 43:1)?  


Kemm jien konvint illi Alla naqqax ismi fuq il-keffa ta’ idejh (Iz. 49:16)?
3.0  
Alla huwa ġmiel moħbi (Santu Wistin)
· ma jinvadiniex; 
· sieket

· jaf jistenna bis-sabar

· huwa vulnerabbli: jiġifieri iħoss magħna l-mogħdijiet mudlama li kultant ngħaddu minnhom:

· id-dubji

· l-insigurtà

· is-solitudni

· id-deżert spiritwali

· il-karba eżistenzjali: Għaliex Mulej? 

· l-abbandun

· id-dnub

· Ma jitqażax bid-dgħufija tagħna.
· Jaf juri l-qawwa tiegħu fid-dgħufija tagħna.

4.1
L-esperjenza spiritwali t’Alla ma tagħlaqniex fina nfusna iżda toħroġna l-barra minna nfusna.  Tagħmilna aktar konkreti, aktar umani, aktar attwali, aktar connected.
4.2
L-ispiritwalità evanġelika tgħinna napprezzaw il-valur ta’ kull persuna, id-dinjità u d-drittijiet tagħha.


Gandhi: “Int u jien, aħna ħaġa waħda.  Jekk nagħmillek il-ħsara, nagħmel il-ħsara lili nnifsi.”

4.3
L-ispiritwalità evanġelika tgħinna nibqgħu ċkejknin quddiem Alla.  Nibqgħu naqdu.  Nibqgħu available.  Nibqgħu flessibli.  Ma nistennew xejn lura minn ħadd.

4.4
L-ispiritwalità evanġelika tgħinna nkunu dixxipli mhux biss fuq l-għolja Tabor tal-ħajja iżda wkoll fit-triq tagħna lejn Ġerusalem (tbatija, mewt u qawmien).

4.5
L-ispiritwalità evanġelika tgħinna nagħrfu  pass pass il-pjan t’Alla fuqna u fuq l-Organizzazzjoni tagħna.


Jiena sikwit kont insaqsi lil Alla f’dawn is-37 tletin sena fil-Caritas:
· Xi trid mill-Caritas illum?  
· Fejn trid li naslu?  
· Kif?

· Xi trid minni?

· Tħalliniex infixkillek il-Pjan tiegħek fuq il-Caritas.  

X’qed nifhem  b’dan?  


Qed nifhem illi Alla jaf fejn irid jasal, kif ser jasal u meta ser jasal biex iwettaq il-Pjan sħiħ tiegħu permezz tal-Caritas f’dawn iż-żminijiet.  

Aħna nagħmlu parti żgħira ħafna minn dan il-Pjan għax Alla jħares ħafna aktar il-bogħod minn imnieħerna.

5.0 
Biex isir dixxerniment tar-rieda t’Alla fuqna u fuq il-Caritas neħtieġu: 

· is-skiet – mumenti li fihom inkunu weħidna quddiem Alla

· it-talb (weħidna u flimkien)

· li nkunu qalb waħda billi napprezzaw it-talenti ta’ xulxin u naqsmu bejnietna d-doni li rċevejna biex nidħlu fil-Pjan t’Alla.  Ħadd m’għandu jħossu eskluż mill-Pjan t’Alla fuqna. Il-Pjan t’Alla huwa inklussiv.  Iżda biex inkunu qalb waħda (ġisem wieħed) irridu nitilfu ħafna minna nfusna (Papa Franġisku: il-ħames swaba tal-id).

· li nibqgħu qaddejja fidili (no double dealings, no double faces);

· li ma npoġġux idejna fuq il-moħriet u nħarsu lura għaliex ma nkunux tajbin għas-Saltna tas-Smewwiet;
· li nħallu lil Alla jlibbisna bit-tjubija u l-ħniena sabiex bħal Kristu u ma’ Kristu nsiru qaddejja t’Alla u ta’ ħutna;
· li jkollna qalb li tħenn, tagħder u taħfer.
6.0 
F’dan iż-żmien ta’ bidliet fil-Caritas u fis-soċjetà Maltija ejjew inħallu lill-Mulej Ġesù jservina jservina bil-Kelma u bis-Sagramenti (b’mod partikulari bl-Ewkaristija) u jgħinna nħossu l-weġgħat ta’ ħutna fil-bżonn fit-trufijiet tas-soċjetà, għaliex fil-ġisem ta’ Kristu mhemmx lok għall-indifferenza (“Jekk membru wieħed ibati, l-membri kollha tal-istess ġisem ibatu,” I Kor. 12: 26).

